МАКСІМ БАГДАНОВІЧ. «РАМАНС»

Калі аднойчы засвеціцца гэтая зорка, 
Найпрыгажэйшая і найдалейшая, 
Скажыце ёй, што я кахаў яе, 
0, апошнія з роду людскога.

Сюлі Прудом (фр.)

Мэта ўрока: пашырыць уяўленні вучняў пра жанры, якія існуюць у лірыцы (раманс як лірычная любоўная песня заўсёды апявае каханне). Развіваць уменне назіраць за рухам перажыванняў лірычнага героя з улікам усіх мастацкіх сродкаў (паўтораў, памеру, кампазіцыі, інтанацыі). Выхоўваць культуру інтымных пачуццяў падлеткаў, іх душэўную чуйнасць, імкненне да прыгажосці і чысціні чалавечых узаемаадносін.

Апераджальныя заданні да ўрока на выбар вучняў:

1. Прааналізуй верш Анатоля Вярцінскага «Дзень добры, мама!» і той фрагмент з яго верша, які паслужыў эпіграфам да папярэдняга ўрока. Падумай, ці заўсёды лірычныя творы паэта заключаюць у сабе грамадзянскі пафас.

2. Знайдзі такі верш Максіма Багдановіча, у якім раскрываецца багаты і прыгожы ўнутраны свет чалавека. Пажадана, каб знойдзены верш яшчэ не вывучаўся і не супадаў з вершамі, змешчанымі ў падручніку. Падрыхтуйся выразна прачытаць яго ў класе і даць яму сваю ацэнку.

3. Прачытай у Cлоўніку тэрмінаў азначэнне слова «раманс» і ўспомні хаця б адзін раманс, які ты чуў (чула) па радыё або ў іншых запісах. Якой была тэма раманса, наколькі выразнай і хвалюючай музыка?

Ход урока

Сярод розных варыянтаў пачатку ўрока (слуханне раманса «Зорка Венера» на словы Максіма Багдановіча, музыка Сымона Рак-Міхайлоўскага; выступленні вучняў па апераджальных заданнях; выкананне тэставых заданняў па філасофскай лірыцы) пажадана выбраць апошні, бо за адзін урок васьмікласнікам даволі складана належным чынам разабрацца ў філасофскай лірыцы. Таму тэставыя заданні дапамогуць ім аднавіць у свядомасці тое, пра што ішла гаворка на папярэднім уроку, падумаць, наколькі супадае іх уласнае ўяўленне пра шчасце з тым, якое выказана ў вершах Максіма Танка, Сяргея Грахоўскага, Петруся Броўкі, яшчэ раз успомніць пра мастацкую адметнасць вершаў.

На другім этапе ўрока можна нагадаць пра знаёмыя вершы Максіма Багдановіча («Слуцкія ткачыхі», «Зімой», «Маёвая песня» ды інш.), сцісла па​ведаміць пра гісторыю напісання верша «Раманс», а менавіта пра тое, што ўпершыню ён быў надрукаваны ў адзінай прыжыццёвай кнізе вершаў Максіма Багдановіча «Вянок», што насуперак тым, шмат разоў выказаным рознымі даследчыкамі здагадкам, быццам верш прысвечаны Ані Какуевай, у самым поўным трохтомным выданні твораў паэта сцвярджаецца, што верш «Раманс» - адзіны твор лірыкі любоўных перажыванняў у «Вянку», які не мае канкрэтнага адрасата (Гл. “Інфармацыя для настаўніка”).

Калі гаворка зойдзе пра жанр раманса ў паэзіі і музыцы, то можна сказаць пра старажытнасць яго паходжання. Так называлі лірычны любоўны верш песеннага народнага складу яшчэ ў сярэднявечнай заходнееўрапейскай літаратуры. Раманс у музыцы — невялікі вакальны твор для голасу з інструментальным суправаджэннем, у паэзіі — гэта лірычны твор, прысвечаны звычайна любоўным перажыванням. Узорам беларускага раманса і сёння лічыцца «Зорка Венера» Максіма Багдановіча.

Пасля выразнага чытання верша запытаемся пра сакрэт яго папулярнасці, пра тое, чым ён кранае нашу душу.

Даўшы магчымасць падлеткам свабодна выказацца, лагічна будзе перайсці да больш дэталёвага разгляду шэдэўра беларускай паэзіі. Запытаемся, ці заўважаюць яны сувязь паміж настроем лірычнага твора і трохскладовым памерам, якім ён напісаны. Няхай у Слоўніку тэрмінаў яны адшукаюць назву вершаванага памеру з трох стоп і націскным першым складам у кожнай стапе (дактыль), палічаць, на колькі чатырохрадкоўяў падзяляюцца ўсе 20 радкоў, у якім чатырохрадкоўі найболын выразна гучыць тэма расстання (у трэцім). Пытанні пра тое, наколькі часта паўтараюцца ў вершы словы «зорка», «расстанне» («расстацца»), «спатканне» («любоў») і якая роля такіх паўтораў у стварэнні настрою светлага смутку, таксама будуць дарэчы.

У тым, што ў «Рамансе» зорка Венера спадарожнічае лірычнаму герою на кожным этапе яго кахання, ад нараджэння пачуцця да спадзявання на сустрэчу, васьмікласнікі змогуць упэўніцца, калі самастойна вызначаць паралелі ў руху зоркі і ў дынаміцы пачуцця па ўзоры:

Першае чатырохрадкоўе 
Усход зоркі. 
Першае спатканне.

Трэцяе чатырохрадкоўе 
Зоркі няма на небе. 
Расстанне з каханай.

Няхай таксама выкажуць вучні свае меркаванні і пра тое, ці можна лічыць вобраз зоркі Венеры сімвалам вернасці ў каханні, ведаючы, што сімвал — азначэнне, якое замацоўваецца трывала і паўтараецца ў многіх творах, а пра зорку Венеру (Мілавіцу) гаворыцца толькі ў адным вершы. Тут важная не столькі правільнасць адказу, колькі сам працэс разважанняў наконт вобразаў-сімвалаў у канкрэтным мастацкім тэксце.

У заключэнне ўрока варта папрасіць вучняў самастойна (сам сабе) прачытаць верш Адама Русака «Дзе ты, зорка мая?» і параўнаць яго з вершам Максіма Багдановіча «Раманс» у адказ на пытанне: «Што аб'ядноўвае і што адрознівае вершы (тэма, колькасць радкоў, вершаваны памер, лексічныя сродкі, інтана-цыя, тропы і фігуры мовы)?» У сваіх развагах падлеткі могуць абапірацца на падказку ў першым заданні падручніка да верша Адама Русака.

У выніку параўнання абодвух вершаў-песень, напэўна, высветліцца, што хаця ў цэлым яны су-падаюць па тэме (апяванне кахання), усё ж ёсць і разыходжанне: лірычны герой верша Адама Русака толькі шукае сваю каханую, без якой не ўяўляе свайго жыццёвага шляху. Розняцца творы і па аб'ёме: у вершы Адама Русака ўсяго 12 радкоў, а трынаццаты займае пытанне «Дзе ты?», паўторанае шмат разоў.

Вершаваны памер (трохскладовая стапа з націскам на трэці склад — анапест) не такі, як у «Рамансе» Максіма Багдановіча, затое супадае з памерам верша Сяргея Грахоўскага «Чалавеку патрэбна не слава...». Неаднойчы ў назве і тэксце верша Адама Русака ўжываецца слова «зорка», якое выступае ў якасці вобраза-сімвала (сімвалізуе каханую). Інтанацыя пераважна запытальная або пералічальная ў адрозненне ад сцвярджальнай у вершы Максі-ма Багдановіча. Нарэшце, у творы А. Русака важную функцыянальную ролю адыгрываюць эпітэты («прамяністая», «залацістая», «непагасная» іінш.), якімі надзяляецца каханая і якія стаяць не перад, а пасля азначаемага слова (інверсія). Яны надаюць маналогу лірычнага героя адценне напеўнасці, задушэўнасці.

Аб'ядноўвае вершы тое, што абодва яны належаць да інтымнай лірыкі і пакладзены на музыку.

Дома вучні яшчэ раз звернуцца да верша М. Багдановіча «Раманс» і завучаць яга на памяць, няхай таксама падумаюць, наколькі ўдала эпіграф са словамі французскага паэта Сюлі-Прудома раскрывае сэнс верша.

Інфармацыя для настаўніка.

«3 Аняй Какуевай, сястрой сваіх гімназічных таварышаў, дваццацігадовы паэт М. Багдановіч пазнаёміўся ў 1911 годзе. Вядома, што гэта была стройная прыгожая дзяўчына з тонкімі рысамі твару і цёмна-карымі вачамі, якая добра ведала замежныя мовы, любіла паэзію, асабліва Поля Верлена, тале-навіта іграла на раялі (пазней скончыла Пецярбургскую кансерваторыю з залатым медалём). У цёплыя летнія вечары, калі моладзь у час канікулаў дапазна гуляла ў гарадкі, святло ранняй зоркі Венеры, якую Аня называла сваёй любімай зоркай, стала для паэта сімвалам кахання.

Максім і Аня жылі ў розных гарадах; цётка, якая замяніла дзяўчыне маці, была супраць яе адносін з хворым на сухоты паэтам».

